
Comissão de Saúde, Segurança Sosiál e Igualdade de Género 

 

Relatóriu vizita fiskalizasaun ba Munisipiu Manatuto 

 

 

I. Introdusaun 

Comissão de Saúde, Segurança Sosiál e Igualdade de Género hala´o vizita 

fiskalizasaun bazeia ba art. 92, art. 95, n.o 3 alínea e), kombinadu ho art. 145 n.o 3) 

husi Konstituisaun RDTL, no mos bazeia ba art. 35 alínea c), art. 79 alínea f) husi 

Rejimentu Parlamentu Nasionál.  

Vizita ne’e realiza tuir deliberasaun Komisaun iha loron 11 marsu 2020, no hetan 

autorizasaun husi Prezidente Parlamentu Nasionál datada 24 janeiru 2020, hodi 

realiza vizita de fiskalizasaun ba iha Munisipiu Manatuto, inisia iha 17 abril 2020. 

 

II. Objetivu 

Objetivu husi fiskalizasaun ne’e atu observa, rekoilla informasaun relasiona ho: a) 

serbisu Administrasaun Saúde Munisipal, Ezekusaun orsamentu no programa anual 

2020; b) vizita observasaun ba Ekipa Taskforce ba kontrolu no Prevensaun Covid-19. 

III. Area tematika Komisaun 

Konforme iha aneksu I, Deliberasaun Parlamentu Nasionál nú. 2/2018, 27 juñu, hodi 

konstitui Komisoens Espesializadas Permanentes no defini área de kompetensia ba 

Komisaun F: 

a) Saúde; 

b) Seguransa Sosiál; 

c) Labarik sira, terseira idade no sidadaun portadores de defisiensia; 

d) Kombatentes luta ba libertasaun nasionál; 

e) Igualdade Jéneru no la diskriminasaun. 

 

 

 



2 
 

IV. Komposisaun Delegasaun 

Membrus Komisaun sira-ne’ebé kompoin iha vizita de-traballu ida ne’e kompostu 

husi: 

1. Dep. Maria Gorumali Barreto (Prezidente Komisaun) 

2. Dep. Noé da Silva Ximenes (Vice-Prezidente) 

3. Dep. Lusia Taeki (Sekretária) 

4. Dep. Helena Martins Belo (Membru) 

5. Dep. Felix da Costa (Membru) 

6. Dep. Antonio Maria Nobre Amaral Tilman (Membru) 

7. Dep. Ernesto Fernandes “DUDU” (Membru) 

8. Augusta Marques (Técnica) 

9. Marta Corte Real (Analista Orçamento) 

10. Paulo da Costa Nunes (Técnico) 

11. Jornalista PN 2 

12. Jornalista GMN 2 

 

 

V. Atividades Realizadas 

1. Enkontru ho Administrador Munisipiu Manatuto no Diretur Servisu Saúde Munisipiu 

Manatuto 

Loron Sexta-feira, 17 Abril 2020, Komisaun Saúde, Seguransa Sosiál no Igualdade Jéneru hala´o 

misaun de fiskalizaun no observasaun ba iha Munisipiu Manatuto. Fiskalizasaun ida-ne’e atu 

hala´o observasaun ba Servisu administrasaun no prestasaun servisu pessoal saúde ba 

Komunidade no Ekipa Taskforse ba kontrolu no prevensaun propagasaun Corona vírus (Covid-

19). 

Iha loron ne’e Prezidente no Membrus Komisaun, hala´o sorumutu ho Administrador Manatuto 

no Diretur Servisu Saúde Munisipiu. Asssuntu sira-ne’ebé hato durante audiénsia hanesan tuir 

mai: 

1.1 Administrador Munisipiu 

 Iha Munisipiu Manatuto simu ona estudante timor oan husi indonesia iha loron 5 Abril 

2020, hamutuk ema nain 41. Husi total ne’e feto iha 30 no mane 11 pessoas no agora 

karantina hela iha Hotel surprice. Iha loron 20 Abril sira sei re-integra fali ba sira nia 

familia. 

 Kona-ba Estudante sira ne’ebé iha karantina,faze primeiru ema nain 3 hala´o ona teste 

no sertifikasaun ba rezultadu teste negativu no nain 5 sei prosesu hein rezultadu. 

Estudante ne´ebe teste ba segundu faze kompostu ema nain 7, mane 3 no feto nain 4 

nebee ho rezultadu negativu.  

 Relasiona ho meiddas prevensaun. Autoridades Manatuto prontu kedas tiha ona desde 

Komunidade munisipiu Liquiça halo protesta hasoru Governu kona-ba fatin izolamentu 

no karantina. No Polisia no F-FDTL hala´o kedas servisu durante 24 oras nia laran ate 

agora, hahú Prezidente Repúblika dekreta Estadu de-emerjénsia.  

 Difikuldades ne’ebé Autoridade enfrenta, hato’o ona ba Sentru Integratu Jestaun Krizi. 

Hein katak ba oin munisipiu Manatuto bele hetan ona apoiu lojistika ruma, mezmu ke 

to’o agora seidauk hetan apoiu maibe servisu lao nafatin. 

 Kona-ba servisu. Munisipiu Manatuto mos hala´o servisu bazeia ba dekretu Governu 

nian, hanesan servisu ne’ebé mak ladun ezizente diak liu hela iha uma, medida ne’e 

aplika liu-liu ba sira ne’ebé mak idade bo’ot. Kargos diretivus no Xefia sira servisu 

hanesan bai-bain.  

 Iha Munisipiu mos estabelese ona Equipa Taskforce. Administrador Muinisipiu mak sai 

hanesan Prezidente. Servisu lao tuir regras ne’ebé husi nasionál fo sai, no husi Equipa 

Task force la hasai politika ketak maibe servisu tuir regras ne’ebé iha tiha ona. No Liña 

koordenasaun husi munisipiu ho nasionál lao ho diak.  

 

1.2 Diretor Servisu Saúde Munisipiu 

 Kona-ba utilizasaun orsamentu DOT. Servisu Saúde Munisipiu Manatuto hahu Janeiru 

to’o Abril 2020, uza deit orsamentu husi munisipiu nian, maske hatama ona pedidu ba 

Ministériu Saúde hatan katak laiha orsamentu. Munisipiu Manatuto iha orsamentu 

ne’ebé limitadu maibe bele ezekuta osan ne’e hodi responde ba situasaun emerjénsia 

deit.  

 Implementasaun Programa Saúde. Husi Janeiru (2020) to’o agora labele hala´o 

programa servisu saúde munisipiu nian tanba laiha orsamentu.  

 Orsamentu ne’ebé hetan husi Saude Munisipiu nia alokasaun pur mês ho total $ 5000 

ital hodi responde deit ba situasaun emerjénsia.  

 Problema bo’ot Saude Munisipiu mak iha tan surtu COVID-19, ida ne’e sai dilema ba 

Saude Munisipiu. Maibe Saude Munisipiu nafatin hala´o kooperasaun diak ho 

Administrasaun Munisipiu. ONG nebee mak existi iha Munisipiu Manatuto koopera ho 

Administrasaun Manututo hodi fo apoiu ba prevensaun ba Covid-19 iha Munisipiu 

Manatuto liu husi atividades disinfekta iha Obratu.  

 Kazu moras ne’ebé a’as iha Munisipiu Manatuto maka moras ISPA 80%, Hipertensi no 

diabetes. 

 Medikamentus aimoruk. Kada fulan distribui aimoruk ba kada fasilidade saúde depende 

ba pedidu ne’ebé iha, no dala ruma mos sira nia pedidu to’o mai tarde. Iha parte balu 

mos Komunidade sira preokupa tanba dala ruma aimoruk Paracetamol stock laiha. 

Entaun hanesan Pessoal Saúde tenki iha maneira oinsa para bele fó aimoruk seluk hodi 

troka fali estock ne’ebé laiha. Relasiona ho pasiente sira ne’ebé moras barak liu refere 

ba Díli: Inan Partus sira, Hipertensaun no Azma ho kondisaun ne’ebé grave.  

 Moras Dengue. Iha ema nain 8 mak sofre moras dengue no rekopera ona. Medidas 

ne’ebé mak Pessoal Saúde hala´o ona mak rega aimoruk massal hodi halakon susuk.  

 Tinan 2018, iha Malnutrisaun 4% no agora konsege redus ba 2%. Saude Manusipiu 

Manatuto sei esforsu hodi bele redus tiha 2% husi malnutrisaun nian.  

 Programa SISCA. Atividade SISCA paradu tanba Pessoal Saúde fokus ba Surtu COVID 19.  

 Koordenasaun Servisu. Saude Servisu Manatuto ho SAMES kompara tinan kotuk (2019) 

pedidu aimoruk hato’o ba SAMES lori tempu semana ida mak aimoruk foin to’o 

munisipiu. pedidu urgente, SAMES tau prioriedade hodi atende kedas. Mensalmente 

SAMES sempre distribui ekipamentus Médiku no aimoruk ba Munisipiu Manatuto. 

Atividades ne’ebé implemente hodi responde no prevene Surtu Covid-19: 

 Hala´o sensibilizasaun no estratéjia alarga hodi responde ba situasaun emergensia Covid 

19, iha nivel Munisipiu no Postu Administrativu sira. Entidades sira-ne’ebé mak envolve: 

Funsiunariu Públiku, Lideres Komunitária, ONG no Representante Estudante husi Eskola 

sira. 

 Estabelese Equipa Taskforce hodi halo koordenasaun no responde ba situasaun 

emerjéncia hasoru Covid ne’ebé lidera diretamente husi Administrador Munisipiu 

Manatuto. 

 Konsolida Equipa Responde Rapidu (Rapid Respons Team/RRT). 

 Sensibiliza protokolu jestaun Klínika no atendimentu direta Covid-19, realiza iha nível 

Sentru Saúde hotu-hotu ne’eb’e envolve Profissional sira hotu. 

 Sensibiliza protokolu vijilansia epidemiolojika no haforsa mekanismu monitorizasaun 

possibilidade propagasaun suspeitu Covid iha Komunidade. 

 Kampaña sensibilizasaun prátika prevensaun Covid-19 iha Suku inklui fahe pamfletu, 

brosura hodi hasa’e koñesimentu Komunidade. 

 Apresenta rekezitus ba nível nasionál hodi hetan apoiu ekipamentus no orsamentu. 

 Koordena ho parte interesadu sira hanesan Instituisaun relevantes ho ONG’s Lokál, 

nasionál no Internasionál hodi hetan apoiu ekipamentus nesesariu ba iha fasilidade 

saúde no fatin públiku sira. (Exemplu, fatin atu fase liman). 

 Monitorizasaun rutina ba auto karantina iha uma. 

 Disponibiliza fatin karantina no akomoda sidadaun balun iha Hotel ho total 41 pessoas 

husi munisipiu sira, ho maioria mai husi Díli. 

 Hala´o desinfektan ba iha Edifísiu públiku. 

 Hala´o desinfektan iha pontu entrada munisipiu ho koordenasaun PNTL no FFDTL, no 

hala´o servisu durante 24 oras. 

 Disponibiliza atendimentu nesesáriu ba preokupasaun Komunidade durante 24 oras nia 

laran. 

  Lor-loron, Rekolla informasaun rutina kona-ba Covid -19 husi fasilidades Saúde hotu-

hotu. 

Apoiu material no atividade sira ne’ebé realiza ona: 

 Servisu sentrais Ministériu Saúde fornese ona apoiu iha parte importante balun: 

 Ekipamentus Protesaun Pessoal (EPP) hodi utiliza ba atendimentu ba suspeitu 

Covid-19. 

 Ekipamentus públikasaun informasaun (TOA) no brosura. 

 Kimiku ba dezinfektan inklui sabaun distribui ba fasilidades saúde hodi ajuda 

pasiente hodi fase liman antes halo tratamento saude. 

 Ekipamentus ba servisu Klinika, hanesan termometer, nsst. 

 Ekipa mediku halo treinamentu klinika iha fasilidades saúde. 

 ONG Internasionál Care fornese valde hodi apoiu Komunidade fase liman no mos fasilita 

informasaun ba professores no alunos iha Postu Administrativu 6. 

 Cruz Vermella Timor-Leste (CVTL) apoiu halo kampaña sensibilizasaun iha Postu 

Administrativu sira. 

 Sensibilizasaun ba Komunidade liu husi radio: Radio Metro, Radio Iliwa’i Manatuto, 

RTTL.  

 Atividades sosializasaun ba koordenasaun komunikasaun tun hodi uza Toa fo 

informasaun ba Komunidade iha bairo-bairo. Avizu hirak ne’e fó husi líder sira hanesan: 

Lider Kharismatiku (Sr. Kay Rala Xanana Gusmão), Ministru Estatal, Amu Bispu no Espoza 

Señor Prezidente da Republika Timor-Leste.  

 Material Protesaun Pessoal; bata/roupa no botas iha pares 5. Equipamentus hirak nee 

hodi fo atendimentu ba karantina sira.  

 Pedidu kona-ba ekipamentus medikus ba surtu COVID 19 ható ona ba nasionál no hein 

deit distribuisaun mai Munisipiu Manatuto. 

 Sensibiliza informasaun ba uma komunidade sira, liu husi taka stiker no komunidade sira 

atu costume fase liman bei-beik hodi moris saudável.    

 

1.3 Vizita Sentru Internamentu Manatuto 

Vise-Prezidente no Membrus Komisaun hala´o vizita ba Sentru Internamentu Munisipiu 

Manatuto. Xefe internamentu Manatuto Sra. Cezaltina Pinto Gomes, esklarese katak, iha Sala 

Internamentu atende ba moras jerál, relasiona ho karantina iha Mediku nain 3 ho Enfermeiru 

nain 2 ne’ebé tuir ona treinamentu hodi atende ba surtu Covid-19.  

Profesional saúde Mediku nain 1 no Enfermeiru nain 2 halo hela atendimentu iha karantina no 

iha equipa rezerva mediku nain 2 preparadu karik iha kazu pozitivu.  

Xefe Internamentu, sira preukupa tebes ho ekipamentus ne’ebé mak iha ba Covid-19 nian, 

tanba ekipamentus hirak ne’e limitadu tebes atu asegura servisu Pesoal Saúde iha 

Internamentu.  

Ekipamentus Personal Protection Equipment (PPE) hanesan, stock ba masker, luvas la 

sufisiente, termometer inklui tensimeter (laiha). Kona-ba ekipamentus hirak ne’e Sentru 

Internamentu halo pedidu ba aimoruk bai-bain. 

Parte Laboratóriu tinan ida ne’e (2020), kazu dengue sae makas, komesa loron 3 to’o 29 maiu 

2020, ne’ebé detekta kazu foun iha 7, kazu tuan iha 22, no ekipamentus ou disinfektan ba 

moras dengue iha laboratóriu akontese stockout.  

Internamentu fo atendementu ba moras dengue no fo prevensaun ba moras Covid-19, maibe 

realidade kazu covid-19 seidauk hamate ema, no moras Dengue hamate ona ema. 

Sentru Internamentu Manatuto akontese stockout ba aimoruk paracetamol. Tuir pedidu iha 

fulan abril iha 10.000 tablet maibe fó deit 3000 tablet, ne’ebé la to’o tanba hare liu ba kazu 

ne’ebé mak iha. Stockout ba aimoruk iha tipu 3 mak hanesan: Esensial 20%, Necesaria 50% no 

vital 20%.  

1.4 Vizita Armazen Medikamentus Munisipiu Manatuto. 

Komisaun hala´o vizita ba Armazen Medikamentus Sesvisu Saude Munisipiu Manatuto.  

Durante vizita Komisaun observa katak iha Armazen Aimoruk iha item 262, maibe iha stockout 

hanesan: 

 38% aimoruk Vital 

 43% aimoruk essensial 

 72 % aimoruk nesesariu 

Stock aimoruk ba fulan abril sufisiente, no funsiunariu ne’ebé servisu iha farmasia hamutuk 

ema nain 2. 

 

1.5 Vizita fatin Karantina 

Prezidente ho Membrus Komisaun kontinua halo vizita ba fatin karantina. Komisaun observa 

katak ai-han ne’ebé mak kompania fornese ba estudante sira ho nutrisaun diak. Iha fatin 

karantina Ekipa Taskforce mos assegura limitasaun entrada ba estudante sira hodi sensibiliza 

nafatin kona-ba medidas prevensaun ba Covid-19. 

 

1.6 Vizita Postu Saúde Cribas 

Loron, 18 abril 2020, Komisaun kontinua hala´o vizita observasaun ba Postu Saúde Cribas. Iha 

vizita ne’e Prezidente ho Mambrus Komisaun simu diretamente hosi Xefe Postu no Parteira 

ne’ebé servisu iha Postu refere. 

Iha ekontru ne’e, Xefe Postu Saúde informa ba Membrus Komisaun katak relasiona ho 

Propagasaun surtu Covid 19, Pessoal Postu Saúde hamutuk ho Autoridade Lokál hala´o ona 

sensivilizasaun ba iha Komunidade kona-ba medidas prevensaun ba Corona Virus. 

Além de informasaun Covid, Xefe Postu mos informa kona-ba Rekursu Umanus. Pessoal Saúde 

ne’ebé hala´o kna’ar iha Postu Saúde kompostu husi Mediku 1 no Parteira nain 1. Liga ho 

transporte, iha deit motorizada 1 maibe a’at ona no ható ona pedidu maibe seidauk hetan 

resposta. 

Difikuldades ne’ebé Postu Saúde enfrenta maka falta rekursu umanu no presiza tan Parteira 1 

no Enfermeiru nain 1. Iha mos residensia ba pessoal saúde destinadu ba Parteira 1 no 

Emfermeiru 1. Xefe Postu akresenta tan katak Postu Saúde fó atendimentu ba ema 3.000 no 

moras a’as liu iha Cribas maka moras ISPA. 

 

1.7 Vizita Sentru Saúde Laklubar 

Xefe Sentru Saúde Laklubar, durante ne’e Profissionál Saúde Laklubar halo formasaun no fó 

avisu ba komunidades tomak relasiona ho pandemia Covid-19. Husi sentru Saúde Laklubar iha 

auto karantina ba estudante 1 (mane) mai husi Bandung. Pesoal Sentru Saúde observa 

estudante ne’e durante loron 14, no nia la hatudu sintomas no inklui halo observasaun ba ninia 

família. Estudante ne’e mos tama mai ho atestadu mediku ne’ebé emite husi Ministeriu Saúde 

Indonesia ho sertifikasaun livre husi virus corona. 

Responsavél Sentru Saúde mos prepara fatin izolamentu provizoriu ida hodi atende populasaun 

Laklubar ne’ebé afetadu, atu nune’e Equipa husi Nasionál bele mai foti. Fatin ne’e ho kondisaun 

diak.   

Problema Saneamento. Iha kanalizasaun maibe laiha Bee tanba debet beé la too, ho nune’e 

difikulta servisu pessoal saúde sira-nia servisu iha Laboratório inklui fatin izolamentu. Sentru 

saúde laklubar mos iha prekupasaun kona-ba formatu ba relatório no laiha kartaun receitas.   

1.8 Vizita Klinika Saúde Mental Laklubar 

Vise-Prezidente ho Komitiva hala´o vizita ba Klinika Saúde Mental Laklubar. Tuir Komisaun nia 

observasaun hatudu katak fasilidades sufsiente, iha kama 12 no iha pasiente nain 7. Iha 

situasaun surtu Covid-19, Klínika Saúde Mental sei la simu pasiente ne’ebé mai husi liur inklui 

husi laklubar rasik. Dificuldades ne´ebe mak sira infrenta mak hanesan kanalizasaun beé la diak 

no limitasaun ba fatin ho nune´e difikulta sira hodi simu pasiente barak. Falta medikamentus no 

Orsamentu.  

1.9 Vizita Sentru Saúde Natarbora 

Prezidente no Membrus Komisaun hala´o vizita fiskalizasaun ba iha Sentru Saúde Natarbora 

hodi hala´o enkontru no observa servisu administrasaun no Ekipa prevensaun no kombate surtu 

Covid 19. 

Vizita ida nee foin hala´o primeira - vez 

Iha sorumutu ne’e, Xefe Sentru Saúde esklarese assuntu sira-ne’ebé liga ho servisu 

administrasaun, rekursu umanu no patrimoniu no ezekusaun orsamentu 2019. 

Foin primeira vez hetan vizita husi Parlamentu Nasional. 

 Geografia, Postu Saúde Natarbora lokaliza iha Postu Administrativu Natarbora. 

Munisipiu Manatuto. Baliza ho Viquque parte loro sae, no husi loromonu baliza ho 

Same, husi Tasi feto baliza ho Manatuto Villa, no Laclubar, depois, husi Tasi mane nian 

baliza ho Australia. ho total populsaun 6.420 habitantes. 

 Rekursu Umanu. Pessoal saúde iha ema nain 5, emfermeiru nain 8, Parteira nain 5 Postu 

Saúde iha doutora nain 1, parteira nain 1 no emfermeiru nain 1. Iha Postu Saúde 

Barique mak iha deit Emfermeira 1 no parteira nain 1 no Mediku laiha. Postu Saúde iha 

3 (Bariki, Manehat, no Aimetalaran. 

 Transporte, Kareta ambulância kondisaun ladun diak tanba a’at iha parte odamatan sira, 

dala ruma tula pasiente odamatan monu rasik ou nakloke, no tula pasiente karik tenke 

liu husi odamatan oin. Kareta ambulansia ne’e sosa kedas iha 2013. Vise-Ministru Saúde 

mai vizita iha ne’e no ható tiha ona i seidauk halo reparasaun ba kareta ne’e. 

 Motorizada iha 12, iha 2 deit mak ho kondisaun diak, husi motorizada 10 ne´ebe mak 

a’at  uza husi Mediku sira. 

 Orsamentu ne’ebé aloka mai iha Sentru Saúde fahe ba item tolu. Iha Primeiru Trimestre 

hetan $ 1.200, hodi hala´o implementasaun ba Programa SISCA, Programa KSP no ba iha 

Limpeza (Cliner). Atu hateten lolos dei’t montante ida ne’e hodi implementa de’it 

Programa SISCA no KSP. Lolos ne’e kada trimestre Sentru Saúde tenke simu $4.500, 

maibe la tuir ona montante ne’ebé previstu. Kona-ba orsamentu doadesimal Sentru la 

hetan alokasaun ruma, tanba ne’e mak to’o agora Pessoal Limpeza no motorista sira 

seidauk hetan sira-nia salariu. 

 Alokasaun orsamentu tinan 2019 ba Sentru Saúde Natarbora ho montante hamutuk $ 

3.600 (1o trimeste iha 1400, 2o trimestre $1200 no 3o no 4o trimestre iha $ 1000.  

 Kona-ba Seguransa ho Motorista ho Pessoal Limpeza desde janeiru to’o agora la selu no 

hapara sira husi servisu ho razaun orsamentu la iha. Ho situasaun ida-ne’e difikulta 

serbisu Sentru Saúde Natarbora hodi refere pasiente mai iha munisipiu. 

Preparasaun ba surtu Corona Virus (Covid 19): 

 Husi Sentru Saúde Pessoal sira halo deit avisu ba Komunidade oinsa atu prevene no 

combate surtu Corona vírus. Iha loron rua liu ba Sentru Saúde mos halo hela triazen 

ba Pessoal Saúde sira.  

 Iha mos fatin ida destinadu ba suspeitu Covid -19, karik iha ema ruma mak 

deskonfia ho moras Covid-19 sei halo karantina no izolamentu, ba sira ne’ebé lae 

sei dirizi ba fatin moras bai-bain nian. 

 Ekipamentus atu deteta surtu Covid 19 iha Sentru Saúde Natarbora seidauk iha. 

 Ekipamentus Protesaun Pessoal mos seidauk iha, inklui luvas no maskara ba Pessoal 

Saúde sira. Kona-ba maskara pessoal saúde sira uza bele to’o loron 4 ka 5, tanba 

kuantidade ne’ebé haruka mai limiti tebes. 

 Medidas ne’ebé hala´o dadaun ne’e maka sensibiliza Komunidade kona-ba prevene 

a’an husi surtu Covid-19 (uza maskara, fase liman ho sabaun, distansiamentu), taka 

fatin ba prestasaun servisu ne’ebé mak involve ema barak no movimentu transporte 

publiku. 

 Iha Natarbora Autoridade Lokal desidi taka ona merkadu no bazar hahú husi 

deklarasaun Estadu Emerjensia hodi evita kontaminasaun husi moras Covid 19 

ne’ebe hada’et husi ema ba ema. 

 Ekipa Nasionál mai halo formasaun ba Pessoal saúde iha Sentru Saúde. No monta 

triazen Ekipamentus hanesan tenda monta ona no servisu sei hala´o gradualmente 

hodi estabelese Ekipa servisu semanal kompostu husi Mediku 1, Parteira 1 no 

Enfermeiru nain 1 hodi servisu iha fatin triazen nian. 

 Sensibilizasaun informasaun Covid-19 liu husi Igreja ba sarani sira no hapara mos 

missa, ne’e hahú semana ida antes, molok Prezidente Repúblika deklara Estadu de 

Emerjénsia. 

 Ami rona katak orsamentu ba Covid 19, hetan ona aprovsaun husi Parlamentu 

Nasionál. Ami hakarak hatene orsamentu ida-ne’e ninia implmentasaun to’o ona iha 

ne’ebé? Tanba to’o agora ami seidauk hetan buat ida.  

 Ekipamentus protesaun pessoal deit mos seidauk iha, no oinsa mak bele atende 

pasiente sira? Dala ruma pasiente ne’ebé karik deskonfia apaña Covid 19. Hakarak 

husu deit, preparasaun sosa ekipamentus ba Protesaun Pessoal Saúde prosesu to’o 

ona iha ne’ebé? 

 Iha estudante ida mai husi Indonesia kumpri karantina obrigatóriu, nia hetan ona 

sertifikasaun negativu no re-integra ona ba família. 

VI. Konkluzaun 

Komisaun Saúde, Seguransa Sosiál no Igualdade Jéneru depois de hala´o vizita de 

fiskalizasaun ba observasaun iha Munisipiu Manatuto ho avalia servisu Ministériu Saúde no 

Medidads prevensaun ba surtu Corovid 19husi Autoridades Lokál, Komisaun konklui katak: 

1. Rekursu Umanus. Iha servisu Saúde Munispiu Manatuto hahú husi Sentru 

Internamentu, Sentru Saúde no Postu Saúde sei falta ka menus Profissionais saúde, 

Pessoal Limpeza no Seguransa no Pessoal Administrasaun hodi reforsa prestasaun 

servisu no atendimentu saúde ba Komunidade. 

2. Transporte. Tuir dadus ne’ebé mak iha hatudu katak Profissionais Saúde sira laiha 

transporte hanesan motorizada hodi bele apoiu sira halo servisu ba Komunidade. 

Bazeia ba observasaun katak motorizada sira-ne’ebé mak iha avaria hotu ona no 

presiza halo leilaun. 

3. Kareta Ambulánsia. Hare ba realidade hatudu katak kareta ambulância barak mak 

hetan avaria no la halo manutensaun regular hodi difikulta atendimentu ba pasiente 

sira no mos difikulta implementasaun Programas saúde nian. Exemplu, Programa 

SISCa, Mobile Klinik, Saude na Familia no kampanha ba sensibilizasaun ba 

Komunidade relasiona ho Covid 19. 

4. Medicamentus. Iha Sentru Saude no Postu Saúde balun falta aimoruk balun 

akontese stockout, no aimoruk iha sentru balun la tuir pedidu ne’ebé sentru sira 

ható, ne’e fó impaktu ba Pessoal saúde hodi passa reseita no pasiente tenke refere 

ba Munispiu ka nasionál. 

5. Residensia. Hela fatin ba Profissionais saúde iha Sentru no Postu Saúde sei minimu 

tebes, no residensia balun tenke uza Edifisiu Postu Saúde nian sai hanesan fatin 

dormitório. 

6. Orsamentu. Alokasaun orsamentu husi Ministériu ba Sentru Saude no Postu Saúde 

menus tebes, ida-ne’e difikulta servisu administrasaun Sentru no Postu Saúde hodi 

bele halo akizisaun Bens e Servisu. 

7. Iha Sentru no Postu Saúde seidauk hetan Ekipamentus Protesaun Pessoal ba 

propagasaun surtu Covid 19. 

8. Sentru Internamentu presiza dezinfekta ida hodi tau permanente ou Equipa 

permanente ida hodi halo dezinfektan transporte públiku no privada ne’ebé mak 

movimenta iha sentru internamentu. 

 

VII. Rekomendasaun 

 Rekomenda ba Ministeriu Saude Servisu atu hala´o levantamentu ba númeru 

Profissionais Saúde, Pessoal servisu Administrativu, Pessoal Seguransa no 

Auxiliar Limpeza iha nível Sentru Saude no Postu Saúde hodi kompleta 

kuadru sira-ne’ebé mak sei falta. 

 Rekomenda ba Ministeriu Saúde no CIGC atu acelera processu distribusaun 

ba Ekipamentus Protesaun Pessoal no inklui Ekipamentus Prevensaun Covid-

19. 

 Rekomenda ba Ministériu Saude no Servisu Saúde Munisipiu atu hala´o 

reparasaun no Manutensaun regular ba kareta Ambulnasia no Motorizada 

hirak ne’ebé iha saude Munisipiu, Sentru Saude no Postu Saúde hodi 

assegura servisu Saúde Públika ba Komunidade. 

 Rekomenda ba Ministériu Saude no SAMES atu assegura kona-ba stockout 

medikamentus iha Hospital, Sentru no Postu Saúde sira. 

 Rekomenda ba MSSI tau prioridade uniku ba klinika saúde mental iha 

laklubar hodi fo atendimentu ba pasiente sira nebee mak moras mental. 

 Rekomenda ba MS atu apoiu medikamentus ba klinika saúde mental iha 

laklubar. 

 Rekomenda ba MS halo sensibilizasaun ba Komunidade ba moras mental 

 Recomenda ba SAS, hodi halo kanalizasaun beé ba iha hospital, Sentru Saude 

no Postu Saude sira iha Munisipiu. 

 

VIII. Aprovasaun Relatóriu 

Relatóriu ne’e hetan apresiasaun no aprova iha sede Komisaun loron 24 fulan Junhu tinan 

2020, ho votus a favor 7 kontra 0 no abstensaun 0 

 

Prezidente Komisaun,      Sekretária, 

 

Noé da Silva Ximenes “Buka Tuir”        Helena Martins Belo 

